
Txikitasunean handi... handitasunean txiki?

2023ko otsailean irakurri nuen berria prentsan, eta triste geratu nintzen, ezustean harrapatu
eta zer pentsatua eman baitzidan. Azpeitiko Jostaldi Kirolak Erdikaleko denda itxi egingo

zuten, 48 urteko ibilbidearen ondoren.

Denboran atzera bidaiarazi zidan horrek. Makina bat aldiz bertan izandakoa bainintzen
amamarekin, kiroletako eta kaleko arropa erosten. Pena handia eman zidan, ondorioz,
aipatu berriak, eta malkoren bat ere isurarazi zidan, hainbesteko oroitzapen ederren eta

nostalgiaren erdian...

Hain justu hilabete bat lehenago, 2023ko urtarrilaren hasieran, egon nintzen aspaldiko
partez Jostaldi dendan. Eta kasualitate polita izan zen kalean, justu dendaren parean, jada
jubilatuta zegoen bertako jabearekin topo egitea. Urte asko generamatzan elkar ikusi gabe,
baina betiko irribarrearekin egin zidan kasu. Prentsako iritzi artikuluen bidez izan zuela nire
berri esan zidan, eta asko hunkitu ninduen esaldi bat oparitu zidan: «Urte asko egin ditut
dendan lanean, baina oso pertsona gutxi ikusi ditut zu amamarekin sartzen zinenean

bezain pozik». Une polita izan zen. Besarkada bat emanaz agurtu genuen elkar.

Gero eta garai, egoera, zailagoak dira egungoak denda txikientzat. Ez da nire iritzi bat,
datuek oso argi (eta gordin) erakusten duten errealitate bat baizik: azken hamarkadan,
txikizkako saltokien herena, hirutik bat, galdu da. 2018-2021 artean, eta irekitzen diren
berriak askoz gutxiago dira. Gure kaleetan erraz antzeman daiteke hori. Globalizazio
ekonomiko ankerraren albo-kalteetako (beste) bat: gero eta denda txiki gutxiago; gero eta
merkatalgo zentro gehiago eta handiagoak.

Txikizkako denden jaitsiera hori azaltzen duten hainbat faktore azaltzen dituzte adituek:
Internet bidezko plataformak eta erosketak; merkatalgo zentro handien zabalkundea eta
gure aisialdi ereduaren aldaketa; negozioarekin jarraitzeko errelebo eta ordezkapen falta;

alokairu, argindar edota lehengaien garestitzea.

Izan ere, gaur egun, lehen irudikatu ere ezin genitzakeen erraztasun handiak ematen ditu
Internetek, eta horrek asko (gehiegi) aldatu ditu gure ohiturak, sarri gu geu ere konturatu
gabe. Gero eta jende gehiagok, gero eta gehiago erosten du(gu) Internetetik. Oso erraza
da, erakargarria. Amazon bezalako «munstroak», marka bakoitzaren webguneak,

beherapen handiak etengabeko promozio aldietan, bidalketa erraztasuna edota

doakotasuna. Sofatik altxa gabe, aukera abaniko ezin zabalagoa, klik soil batekin, dena
prest!

Denok erosi izan dugu sarri horrela. Guztiok erori izan gara sare horretan. Eta ez dut
esaten hori gaizki dagoenik. Baina gure ekintzen jabe eta horien ondorioen kontziente izan

beharko genukeela iruditzen zait.

Beti ezin ditugu arduradunak kanpoan bilatu. Gure esku ere badago gure kontsumo eta
erosketa eredua, neurri batean bederen, erabakitzea. Non eta nola erosi erabakitzea. Gure
ardura ere bada. Denda txikiak ez baitira bakarrik ixten. Herritarrok bizkar ematen

diegunean itxi behar izaten baitute askok.

Nolako kale, auzo edota herriak nahi ditugu? Hori da gakoa. Eta herritar guztion esku dago
hori. Kale biziak izateko, jendez beteak, kale seguruak... dendak behar-beharrezkoak
baitira. Eta hori posible izateko, guk gure herriko, auzoko, kaleko dendetan erosketak

egitea da bidea.

Aipatu dendak agian tamainaz txikiak izango direlako, baina asko handiak direlako
harremanean, Kkalitatean, gertutasunean, konfiantzan, zintzotasunean, esfortzuan,
duintasunean, salmentan zeharreko eta ondorengo zerbitzuetan... Txikitasunean handi

diren hauek ez ditzagun utzi handitasunean txiki bilakatzen.

Aitor Irigoien Odriozola, Berria 2025eko urtarrilaren 9a (moldatua)

1. Zerk eragin zion negarra idazleari? (0,5 puntu)

2. Egin testuaren laburpena. Gehienez 75 hitz. (1,5 puntu)

3. Eman testuko hitz hauen sinonimo bana. (puntu 1):

a. Denda f. lrudikatu

b. Makina bat g. Promozio
c. Jabea h. Prest

d. Amama i. Esfortzuan
e. Antzeman j. lritzi

4. Berridatzi testuko esaldi hauek aldaketa morfosintaktikoak eginez, horretarako, erabili
parentesi arteko forma. (2 puntu)

5.

a.

Azpeitiko Jostaldi Kirolak Erdikaleko denda itxi egingo zuten, 48 urteko ibilbidearen
ondoren. (ostean)

“«Urte asko egin ditut dendan lanean, baina oso pertsona gutxi ikusi ditut zu
amamarekin sartzen zinenean bezain pozik».” (unean)

“Makina bat aldiz bertan izandakoa bainintzen amamarekin, kiroletako eta kaleko
arropa erosten.” (-elako)

“Baina gure ekintzen jabe eta horien ondorioen kontziente izan beharko genukeela
iruditzen zait.” (uste dut)

“Gure ardura ere bada. Denda txikiak ez baitira bakarrik ixten. “ (eta)

IDAZLANA. Idatzi 180 hitzetako IRITZI ARTIKULU bat. (5 puntu)

GAIA: KONTSUMO ARDURATSUA

EGOERA

Egun aurreko hamarkadetan baino gehiago kontsumitzen dugu, oparotasunaren aroan
gaudela ematen du, baina gure kontsumismo mugagabeak ondorio batzuk ditu. Zer da
kontsumo arduratsua eta zergatik da garrantzitsua?

EGITEKOA
Gaiak kezkatzen zaitu, eta, ondorioz, herriko aldizkarian kontsumo arduratsuari buruzko
iritzi artikulu bat idaztea erabaki duzu.

LAGUNGARRIAK
Nahi izanez gero, honako ideia hauek erabil ditzakezu:

Mugagabeko kontsumoak ingurumenari eragiten dizkion kalteak.

Sasoiko eta inguruko produktuak kontsumitzearen onura.

Kontsumo-moduak aldatzeko bideak (birziklapena, berrerabilpena, beharrezkoak
diren erosketak egitea...)

Kontsumo arduratsua praktikan jartzeko zailtasunak eta haiek gainditzeko moduak.

